
L-iżgurar tar-reżiljenza tas-sistemi demokratiċi tal-Unjoni 
hija parti mill-Unjoni tas-Sigurtà. Din hi r-raġuni għalfejn 
ngħinu fl-iżgurar li l-elezzjonijiet tas-sena d-dieħla għall-
Parlament Ewropew huma organizzati b’mod liberu, ġust 
u sigur, il-President Juncker , fid-diskors annwali tiegħu 
dwar l-Istat tal-Unjoni ħabbar sett ta’ miżuri konkreti. Illum, 
il-Kummissjoni qed tiddeskrivi t-theddid potenzjali għall-
elezzjonijiet u tipproponi soluzzjonijiet għal kif il-gvernijiet 
u l-awtoritajiet nazzjonali, il-partiti politiċi, il-mezzi tax-
xandir u l-pjattaformi diġitali jistgħu jindirizzawhom.

Il-miżuri proposti se jinkludu:

 ● Rakkomandazzjoni dwar netwerks ta’ kooperazzjoni 
għall-elezzjoni, trasparenza online, il-protezzjoni 
kontra inċidenti ċibernetiċi u l-ġlieda kontra kampanji 
ta’ diżinformazzjoni;

 ● gwida dwar l-applikazzjoni tar-Regolament Ġenerali 
tal-UE dwar il-Protezzjoni tad-data;

 ● emenda leġiżlattiva li tagħmel aktar stretti r-regoli 
tal-finanzjament tal-partiti politiċi Ewropej.

Is-sett ta’ miżuri li jipproteġu l-elezzjonijiet Ewropej jiffukaw fuq:

PROTEZZJONI TAD-DATA: it-titjib tal-protezzjoni ta’ data personali fil-kuntest elettorali

TRASPARENZA: garanzija għat-trasparenza ta’ reklamar politiku online

ĊIBERSIGURTÀ: l-elezzjonijiet jiġu protetti minn attakki ċibernetiċi

KOOPERAZZJONI: it-titjib tal-kooperazzjoni nazzjonali u Ewropea dwar theddid potenzjali fl-elezzjonijiet tal-Parlament 
Ewropew

SANZJONIJIET XIERQA: garanzija li r-regoli elettorali jkunu rispettati minn kulħadd

L-ISTAT TAL-
UNJONI
2018 Elezzjonijiet Ewropej 

Liberi u Ġusti

“Irrid li l-Ewropej ikunu jistgħu jagħmlu l-għażliet politiċi tagħhom f’Mejju li 
jmiss b’mod ġust, sigur u trasparenti fl-elezzjonijiet Ewropej. Fid-dinja online 
tagħna, ir-riskju ta’ interferenza u manipulazzjoni qatt ma kien daqshekk 
għoli. Wasal iż-żmien li nġibu r-regoli elettorali tagħna aġġornati mal-era 
diġitali biex nipproteġu d-demokrazija Ewropea.”

Jean-Claude Juncker, it-12 ta’ Settembru 2018

#SOTEU

it-12 ta’ Settembru 2018

https://twitter.com/hashtag/soteu


Il-Kummissjoni tagħti rakkomandazzjonijiet lill-awtoritajiet u lill-partiti politiċi u fondazzjonijiet fil-pajjiżi tal-UE 
dwar kif tiġi żgurata t-trasparenza tar-reklamar politiku:

il-partiti politiċi, il-fondazzjonijiet u l-organizzazzjonijiet ta’ kampanja għandhom jagħmlu l-informazzjoni 
disponibbli għaċ-ċittadini dwar l-ammont ta’ flus li jonfqu fuq ir-reklamar online f’kampanja;

dawn għandhom jindikaw b’mod ċar liema partit jew grupp ta’ appoġġ politiku huwa wara reklami politiċi online 
bi ħlas;

huma għandhom jikkondividu maċ-ċittadini Ewropej informazzjoni dwar kif huma mmirati fit-tixrid ta’ tali reklami;

fejn dawn il-prinċipji ma jiġux segwiti, l-Istati Membri għandhom japplikaw sanzjonijiet elettorali rilevanti.

TRASPARENZA
Filwaqt li japplikaw salvagwardji u regoli offline għall-organizzazzjoni tal-elezzjonijiet, bħat-trasparenza u l-limiti fuq l-infiq 
elettorali, il-perjodi ta’ silenzju u t-trattament ugwali ta’ kandidati mill-midja matul il-perjodi tal-elezzjonijiet, dawn ir-regoli 
huma vulnerabbli li jkunu evitati online.

Il-Kummissjoni diġà nediet il-ħidma dwar il-ġlieda kontra d-diżinformazzjoni online. Kodiċi ta’ Prattika għandha torbot 
pjattaformi online u lill-industrija tar-reklamar biex jiżguraw trasparenza u jirrestrinġu l-għażliet tal-udjenza fl-mira għar-
reklamar politiku. Il-Kodiċi hija mistennija li tiġi approvata sal-aħħar ta’ Settembru 2018. Il-Kummissjoni se ssegwi mill-qrib 
il-proċess, tevalwa l-progress li sar u tanalizza l-ewwel riżultati tal-Kodiċi ta’ Prattika sa tmiem l-2018.

KOOPERAZZJONI NAZZJONALI U EWROPEA
Kooperazzjoni fil-livell nazzjonali u tal-UE tal-atturi differenti involuti fil-proċess elettorali se tgħin biex ikunu identifikati 
r-riskji potenzjali inkluż theddid ibridu potenzjali għall-elezzjonijiet u ssolvi dawn il-kwistjonijiet malajr.

Il-Kummissjoni organizzat l-ewwel skambju bejn il-pajjiżi tal-UE dwar l-aħjar prattiki elettorali f’April 2018. Bħala segwitu, 
il-Kummissjoni se twaqqaf netwerk ta’ kooperazzjoni Ewropea fid-dawl tal-elezzjonijiet tal-Parlament Ewropew tal-2019. 
Żewġ laqgħat addizzjonali se jkunu organizzati f’Jannar u f’April 2019.

PROTEZZJONI TAD-DATA
Rivelazzjonijiet riċenti, inkluż il-każ “Facebook/Cambridge Analytica”, fejn data personali huwa maħsub li ġiet użata ħażin, 
enfasizzaw ir-riskji ta’ ċerti attivitajiet online fil-proċessi elettorali.

Il-Kummissjoni tagħti gwida lill-partiti politiċi Ewropej, lill-fondazzjonijiet, lill-awtoritajiet nazzjonali li jorganizzaw 
l-elezzjonijiet, iżda wkoll lill-pjattaformi ta’ midja soċjali dwar kif għandhom japplikaw ir-”Regolament dwar 
il-Protezzjoni tad-Data (GDPR)” l-ġdid tal-UE li japplika minn Mejju 2018 fil-kuntest elettorali.



Il-Kummissjoni tirrakkomanda li l-awtoritajiet fil-pajjiżi tal-UE jtejbu:

‣ il-kooperazzjoni fil-livell nazzjonali - kull pajjiż għandu jaħtar netwerk ta’ kooperazzjoni elettorali nazzjonali 
biex jikkoordina l-isforzi tal-awtoritajiet differenti (awtoritajiet b’kompetenza dwar kwistjonijiet elettorali; awtoritajiet 
responsabbli għall-monitoraġġ u l-infurzar tar-regoli relatati ma’ attivitajiet online). Dan se jippermettilhom li 
jidentifikaw malajr il-perikli potenzjali għall-elezzjonijiet tal-Parlament Ewropew u li jinforzaw malajr ir-regoli eżistenti 
anki bl-applikazzjoni ta’ sanzjonijiet.

‣ il-kooperazzjoni fil-livell Ewropew - kull pajjiż għandu jaħtar punt uniku ta’ kuntatt għall-implimentazzjoni ta’ din 
ir-rakkomandazzjoni. Dan se jiffaċilita l-iskambju ta’ għarfien espert u tal-aħjar prattiki fost il-pajjiżi tal-UE inkluż dwar 
theddid, lakuni u infurzar.

Il-Kummissjoni tirrakkomanda:

‣ li l-awtoritajiet fil-pajjiżi tal-UE għandhom jadottaw miżuri tekniċi u organizzazzjonali sabiex jimmaniġġaw ir-riskji 
għas-sigurtà tan-netwerks u tas-sistemi tal-informazzjoni użati għall-organizzazzjoni tal-elezzjonijiet għall-
Parlament Ewropew.

‣ li l-awtoritajiet tal-Istati Membri responsabbli għaċ-ċibersigurtà japplikaw il-gwida żviluppata dwar theddid relatat 
maċ-ċibersigurtà.

ĊIBERSIGURTÀ
L-attakki ċibernetiċi joħolqu riskju għal-elezzjonijiet, għall-kampanji, għall-partiti politiċi, għall-kandidati jew għas-sistemi tal-
awtoritajiet pubbliċi u jistgħu jaffettwaw l-integrità u l-imparzjalità tal-proċess elettorali.

Il-Kummissjoni żviluppat flimkien mal-awtoritajiet nazzjonali responsabbli għaċ-ċibersigurtà u mal-Aġenzija tal-Unjoni 
Ewropea dwar is-Sigurtà tan-Netwerks u l-Informazzjoni, Kompendju li jipprovdi gwida speċifika dwar it-theddid relatat maċ-
ċibersigurtà. B’mod parallel mar-Rakkomandazzjoni, il-Kummissjoni tipproponi li jinħoloq Netwerk ta’ Ċentri ta’ Kompetenza 
taċ-Ċibersigurtà flimkien ma’ Ċentru ta’ Kompetenza Ewropew ġdid biex jiġi mmirat u kkoordinat aħjar il-finanzjament 
disponibbli għal kooperazzjoni għaċ-ċibersigurtà, ir-riċerka u l-innovazzjoni.

Il-Kummissjoni tipproponi li tintroduċi penalitajiet finanzjarji ta’ 5 % tal-baġit annwali tal-partit politiku jew 
tal-fondazzjoni politika Ewropej kkonċernati jekk jiksru r-regoli tal-protezzjoni tad-data sabiex jipprovaw jinfluwenzaw 
ir-riżultati tal-elezzjonijiet tal-Parlament Ewropew. Barra minn hekk, l-ebda partit jew fondazzjoni li jinstabu ħatja ma 
jkunux jistgħu japplikaw għal finanzjament mill-baġit ġenerali tal-Unjoni Ewropea f’dik is-sena li fiha ġie/t ssanzjonat. 
Dawn ir-regoli se jiġu infurzati mill-Awtorità għall-partiti politiċi Ewropej u l-fondazzjonijiet politiċi Ewropej. Fir-rigward 
tar-reklamar politiku, l-awtoritajiet tal-Istati Membri għandhom japplikaw sanzjonijiet elettorali rilevanti fejn il-prinċipji 
ta’ trasparenza ma jiġux segwiti.

SANZJONIJIET XIERQA

